
६२
काव्यमाला ।



	

उद्भेदभेदौ करणमिति द्वादश योजयेत् ।

उपक्षेपस्तु बीजस्य सूचना कथ्यते बुधैः ॥

परिक्रिया तु बीजस्य बहुलीकरणं मतम् ।

बीजनिष्पत्तिकथनं परिन्यास इतीर्यते ॥

नायकादिगुणानां यद्वर्णनं तद्विलोभनम् ।

सम्यक्प्रयोजनानां हि विचारो युक्तिरिष्यते ॥

या स्यात्सुखेन संप्राप्तिः प्राप्तिरित्यभिधीयते ।

बीजस्य पुनराधानं समाधानमितीर्यते ॥

किंचिद्दुःखकरं किंचिद्विधानं सुखकारकम् ।

श्लाघ्यैश्चित्तचमत्कारो गुणाद्यैः परिभावना ॥

उद्घाटनं यद्बीजस्य तदुद्भेदः प्रकीर्तितः ।

बीजस्योत्तेजनं भेदो यद्वा संघातभेदनम् ॥   ७०

प्रस्तुतार्थसमारम्भं करणं परिचक्षते ।

लक्ष्यालक्ष्य इवोद्भेदो बीजस्य यदि वै भवेत् ॥

तत्स्यात्प्रतिमुखं बिन्दोः प्रयत्नस्यानुरोधतः ।

इह त्रयोदशाङ्गानि प्रयोज्यानि मनीषिभिः ॥

विलासः परिसर्पश्च विधूतं शर्मनर्मणी ।

नर्मद्युतिः प्रगमनं विरोधः पर्युपासनम् ॥

वज्रं पुष्पमुपन्यासो वर्णसंहार इत्यपि ।

विलासः संगमार्थस्तु व्यापारः परिकीर्तितः ॥

पूर्वदृष्टस्य बीजस्य त्वङ्कच्छेदादिना तथा ।

नष्टस्यानुस्मृतिः शश्वत्परिसर्प इतीरितः ॥

नायकादेरीप्सितानामर्थानामनवाप्तितः ।

अरतिर्या भवेत्सा तु विद्वद्भिर्विधुतं मतम् ॥

अरतेः शमनं तज्ज्ञाः शममाहुर्मनीषिणः ।

परिहासप्रधानं यद्वचनं नर्म तद्विदुः ॥

